
      Быел  илебез Бөек Ватан сугышында Җиңүнең 75 еллыгын билгеләп үтә. Илгә Җиңү көнен якынайту өчен көрәшүчеләр арасында минем дәү әнием дә бар.  Минем  әниемнең әнисе, дәү әнием – Нәбиуллина Миңнегаян Нәбиулла кызы турында язасым килә. 
      Дәү әнием 1923 елның 28 нче сентябрендә Шәмсетдинов Нәбиулла һәм Фәхриҗиһаннарның 6 балалы ишле гаиләсендә өченче бала булып дөньяга килә. 1930 елны Зур Күккүз урта мәктәбенә укырга керә.Ул чор кешеләренең барысы кебек аңа да ачлыкны, ялангачлыкны  үз җилкәсендә татырга туры килә. Барлык эш кул хезмәте белән башкарылган заманда  аңа кырда урак уру, чалгы белән борчак чабу кебек авыр эшләрне башкарырга туры килә. 
Бөек Ватан сугышы башланганда, дәү әниемә 17 яшь була. Ир-егетләр сугышка китә. Авылда карт-коры, бала- чага җыелып кала. Дәү әнием ФЗО да кыска сроклы тракторчылар әзерләү курсларында укып кайта. Өч ай укыганнан соң, аңа «ЧТЗ» тракторын ышанып тапшыралар. Ир-егетләрнең эшкә яраклысы барысы да сугышта, ә илгә икмәк үстерергә кирәк. Дәү әнием ул елларны гел искә алып сөйли торган була. Яз көне чәчү вакытында трактор алдыннан ике хатын-кыз, ике яклап фонарь тотып,  яктыртып баралар, ә артта ике хатын-кыз,  чәчкечкә басып, карап баралар.  Кабинаның ян-яклары юк, бары тик брезент ябылган түбә. Зарланмаганнар алар, Җиңү көнен якынайту өчен көн-төн эшләгәннәр. Сугыш бетеп, авылга ир-егетләр кайткач та, дәү әнием тимер атыннан төшми. 18 ел буена, 1959 елга кадәр тракторчы булып эшләгән дәү әнием бик куп ир-егетләрне үз һөнәренә өйрәтә. Истәлекле бүләкләр, Мактау грамоталары белән бүләкләнә. 
      Үз гомерендә күп авырлыклар кичергән , бик күп югалтулар кичергән дәү әнием. Газиз әти-әнисен, бергә уйнап үскән биш бертуганын, газиз ирен, ике баласын югалткан дәү әниемнең гомере кыска була  - 66 яшендә гүр иясе була ул. 

    Җиңү көнен якынайту өчен армый –талмый хезмәт иткән тыл батырларының да исемнәре Җиңүчеләр рәтендә. Безнең аларны онытырга хакыбыз юк. 

      Мин үземнең шундый дәү әнием булу белән хаклы рәвештә горурланам. 

Сугыш, сугыш…Нинди куркыныч та, дәһшәтле дә син. Синең исемеңне атауга газаплы ачлык, ятим балалар, тол калган әниләр,  ятим балачак еллары куркыныч хатирәләр булып күз алдымнан үтә... Синең белән бәйле күпме хатирәләр куркыныч төш булып искә төшә...


Шушы урында хатны туктатып, Апас районы Кече Күккүз авылында яшәүче Рокыя апа Җиһаншинаның сугыш еллары авырлыгын кабат искә төшерүче “Бер шешә сөт” исемле язмасын игътибарыгызга тәкъдим итәм.  [image: image5.jpg]



Бер шешә сөт

1943 нче  елның июль ае. Миңа 12 яшь. Ул чорларда авылда көндезге дежур тору бар иде. Чират безгә җитте. Әнием эштән калып дежур торса, аларга биреләчәк бер кашык он эләкми. Алабута һәм кычыткан турап, бер кашык онны да кушып пешергән ул ашның тәмлелекләре! 

Әнием үзе эшкә китте. Бар, кызым, Хәбибулла абыең нәрсә кушса, шуны эшлә, - дип, мине дежур торырга җибәрде. 

Нинди эш кушарлар дип көтеп утырганда авыл старостасы дип аталучы Солтанхәй бабай 14 яшьлек Рәхимҗан абыйны кыйнап алып керде. Ачлыктан шешенгән, хәлсез бу малайның кулында зәңгәр шешәгә тутырылган ярты литр сөт иде. (сөт хуҗасы да шушы староста дип аталучы, ике баласын, хатынын калдырып, Биби тәтәгә йортка кергән бабайныкы.)

Сөтне өстәлгә куйдылар.Рәхимҗан абыйны участковый килгәнче дип, конторадан ерак булмаган амбарга ябып куйдылар. Хәбибулла абый, бухгалтер һәм тагын кемнәрдер, төшке ашка кайтабыз, сөтне сакла дип, кайтып киттеләр.

Утырам шулай, өстәлдәге сөткә карап. Мин дә ач бит, бездә кәҗә дә, сыер да, сөт тә юк.  Эх, ашыйсы килә... эчәсе килә шул сөтне.  Түзәр хәл юк. 

Я ялгыш эчеп җибәрермен дип, урамга чыктым. Әзрәк мәче борчагын җыеп ашагач, ашыйсы килү әзрәк басылган кебек булды.

Хуҗалар төш үткәч килделәр. Аларга ияреп, мин дә кердем.Барысы да миңа карый. Сөт хуҗасы Солтанхәй абзый бирәк тә куркыта. Кая куйдың сөтне? Хәзер участковый килә. Сөтне үзе эчкән. Монысын да теге карак янына амбарга ябарга кирәк дип, кулымнан ук өстери башлады. Аның кулыннан баш хисапчы Кәлимуллин Хәбибулла абый йолып калды. У безнең урам баласы, Ышанам, сөтне ул эчмәгән дип, амбарга ябудан саклап калды.Участковый килгәч, амбага барып карасалар, ул да юк.

Шул көннән соң сөт урлаучы Рәхимҗан абый каядыр китеп югалды. Сугыш бетеп, берничә еллар үткәч авылга кайткан Рәхимҗан абый безне хәсрәткә салган бер шешә сөтнең ничек  югалуын сөйләде. 

Мин, правлениедән чыгып, мәче борчагы ашаганда, ул амбар тәрәзәсеннән чыгып,правлениегә кергән дә, сөтне эчеп, шешәсен кычыткан арасына ташлаган. У болай диде:”Мин ул сөтне эчмэсэм, үлә идем. Бер шешә сөт безгә бик кыйммәткә төште. Гафу ит мине,” -диде ул. Бер шешә сөт өчен ул миңа Төрекмәнстаннан бик матур муенса алып кайтып бүләк итте.Авылыбызның күркәм гаиләсендә туып – ускән Әхмәтҗанова Мөслимәгә өйләнеп китеп,шунда яшәделәр.(исемнәр алыштырылмады, барысы да үзләре)

Зәңгәр шешәдәге сөт, сугыш чоры газаплары берсе дә онытылмый, олыгайган саен озата бара.

Сөт өчен бабайга ялваруым.

Бабакаем, коткарсана мине,

Амбарга ябудан куркам ла.

Их син, бабай, күңелең тар икән!

Нахак сүздән авыры бар микән!

Бабакаем, ышан, эчмәдем мин сөтне,

Әниемә ниләр диярмен.

Зинһар, япма мине амбарыңа,

Сугыш беткәч, үскәч, түләрмен!

Сездәй явызларга бирешмәдек әле,

Без бит үттек әрсез балачак.

Без күргән нужалар яшь буынга

Сабак кына булып калачак.

(Исемнәре телгә алынган әрвахларыма һәр сүзем дога булып барып ирешсен. Исемнәр алышынмады).

